
Utoqqarnut immikkut siunnersuisarfimmik pilersitsunissa periarfissarlu pillugit 

kingusinnerpaamik 2017-imi kommuninik  oqaloqatiginninnissamik Naalakkersuisut 

peqquneqarnissaat pillugu Inatsisartut aalajangiiffigisassaattut siunnersuut. Kommuninik 

oqaloqatigiinnerit inerneri iliuuserisassatullu eqqarsaatigisat utoqqaallu 

siunnersorneqarnerisa patajaallisarneqarnissaannut aningaaliinissamut periarfissat 

kingusinnerpaamik UPA 2018-mi allakkatigut Inatsisartunut nalunaarusiarineqassapput.  

(Inatsisartunut ilaasortaq Debora Kleist, Inuit Ataqatigiit ). 

Utoqqarnut immikkut siunnersuisarfimmik pilersitsinissaq periarfissarlu pillugit kingusinnerpaamik 

2017-imi kommuninik  oqaloqatiginninnissamik Naalakkersuisut peqquneqarnissaat pillugu 

inatsisartunut ilaasortap Debora Kleist, Inuit Ataqatigiinneersup aaliagiiffigisassaattut siunnersuutaa 

Partii Naleraq sinnerlugu imannak oqaaseqarfigissuarput.  

 

Aallaqqaasiullugu Siumup, Inuit Ataqatigiit, Partii Naleqqallu 2016-imiit 2018-imut 

naalakkersuisooqatigiinnissamik isumaqatigiissuterput imaattoq issuaqqaalaarusuppara: 

 

“Utoqqaat pillugit politikkimi inuup naleqassusia aallaaviussaaq – tamatumalu siunertaasa ilagaat 

toqqissisimaneq pitsaassuserlu. Nunatsinni utoqqanngorluni inooqataaneq nuannersuussaaq. 

Utoqqaat illoqarnikkut sussassareqatigiinnikkut aningaasaqarniarnikkullu atugarissaartut 

inuiqatigiinni suleqataajuarnissamut piumassuseqassapput, taamaattumik utoqqaat ajunngitsunik 

atugaqarnissaat periarfissaqartitaanissaallu naalakkersuisooqatigiit sulissutigissavaat. 

utoqqalinersiutit pillugit iluarsaaqqittoqarsimanera naaalakkersuisoqqatigiit naqissuserpaat.  

Tunngaviusumik pensionisiat kikkunnut tamanut atuuppoq, aapparisap isertitaanut 

attuumassuteqanngitsoq eqqunneqareerlunilu.  

Utoqqaat utoqqalinersiaminnik ilanngartuiffigineqaratik saniatigut isertitaqarsinnaanissaminnut 

periarfissaat annertusarneqassapput.  

Angerlarsimaffimmi ikiorteqarnermi atuisut akiliisarunnaassapput”. 

Tamatta nassuerutigisariaqarparput naalakkersuisooqatigiinnissamik isumaqatigiissutitta taassuma 

maannamut suli tamakkiisumik naammassineqanngimmat, naak ilaatigut oqaatigineqareeraluartoq 

aapparisap isertitaanut attuumassuteqanngitsoq eqqunneqareeraluartorlu.  

Tassami maannamut suli utoqqalinersiutit aappaasup isertitai apeqqutaatillugit aappaasut ilaatigut 

annikitsuarakasinnik utoqqalinersiuteqartinneqarput.  

 

Utoqqalinersiutit aappaasup isertitai apeqqutaatinnagit iluarsineqassasut neriorsuutaareermat, taakku  

ukioq manna uuma siunnersuutip suliarineqarneranut ilanngullugit aaqqiivigineqarnissaat 

suliarineqassasut piumasaraarput.   

 

Isumaqarpugut utoqqartatsinnut unneqqarilluta aamma naalakkersuisooqatigiinnissamik 

isumaqatigiissuterput tunngavigalugu piaartumik tamakkiisumillu aaqqiivigisariaqaripput.  

 

Tassami 2015-imili ukiakkut ataatsimiinnitsinni immikkoortup 160-ip, tassa utoqqalinersiutit pillugit 

inatsisip nutarterneqarneranut atatillugu taamanikkulli naalakkersuisut suliap 

saqqummiunneqarnerani ersarissumik oqaatigaat, utoqqalinersiutit aappaasup isertitai 

apeqqutaatinnagit iluarsineqassasut.  

Kisianni tassa suli maannamut utoqqalinersiutit aappaasup isertitai apeqqutaatillugit 

tunniunneqartarput. 

 

Isumaqarpugut utoqqartavut inuiaqatigiinni suleqataalluarsimasut qujassutissaqarfigeqisavut 

ataqqinartumik  nuannersumillu utoqqalinissaat qulakkeertariaqaripput aaqqiivigalugillu. 

 

Taama aallarniuteqareerluta siunnersuummut imannak oqaaseqassuugut. Siunnersuut assut 

soqutiginarpoq aamma tunngaviatigut taperserparput.  

 

Soorlumi aamma Naalakkersuisut akissuteqaamminni siunnersuut naalakkersuisooqatigiinnissamik 

isumaqatigiissut ilaatigut innersuussutigalugu siunnersuut taperseraat. 

 

Taamaakkaluartoq eqqarsaqqilaarsinnaaneq aammalu immaqa suli utoqqarnut piaarnerusumik 

aaqqiissuteqarsinnaaneq anguniarlugu maannamut inuiaqatigiinni susassaqarfinni allani 

misilittangaalereersut atorluarneqarnerunissaat Partii Naleqqamiit kaammattuutingaarput. 

Tassami oqartoqartarpoq, soormi “puugutaasaq itisooq nassaarineqareersoq” soormi nukinnik 

aningaasanillu atueqqissuugut allamik ujaaseqqinnissamut ? 

Tassani assut assersuutissaqqippoq Meeqqat Illersuisuat maanamut ajunngilluinnartumik, meeqqat 

illersorneqarnissaat, siunnersorneqarnissaat il.il. meeqqanut sunniuteqarlualersumik suliaqartoq.  

 

Aamma qanittukkut inimi maani Innarluutillit Illersuisussaata pilersinneqarnissaanut inatsisissatut 

siunnersuut  tamanit taperserneqartoq suliaraarput.  

Isumaqarpugut misilittakkat tamakku pitsaasut aamma utoqqaat pitsaanerusumik illersorneqarlutik 

siunnersorneqarlutik, ikortartorneqarnissaannut allarpassuarnullu atorluarneqarsinnaasut 

atorluarniartariaqarivut.  

 

Tassami aamma Naalakkersuisut akissuteqarnerminni ilaatigut oqaatigaat utoqqaat toqqissisimallutik 

sivisunerusumik angerlarsimaffimminniiginnarnissaat anguniagaasoq. Aap siunertoq torrak, kisianni 

pissutsit piviusut ilaatigut utoqqarnut ilungersunartorujussuusarneri naluneqanngillat, soorlu 

assersuutigalugu, utoqqaat namminerisaminnik illullit, kiassaateqarnikkut allatigulluunniit 

pisariaqavissumik ajornartoornermikkut pisortanut saaffiginnikkaluarunik amerlanertigut 

ikiorserneqarsinnaaneq ajorput. Bank-imut saaffiginnikkaluarunik aningaasanik 

attartortinneqarsinnaanngiillat utoqqalinersiutaanngooq ikippallaaqimmata.  

 

Pissutsit taamaattut utoqqarnut toqqissisimananngilluinnarput, taamaattumik 

Naalakkersuisooqatigiiusugut utoqqartatta toqqissisimanartumik inuuneqarnissaannut aamma 

aningaasaqarnikkut isumannaatsumik aaqqiivigineqarnissaat anguniarlugu utoqqartavut piaartumik 

aaqqiivigineqarnissaat tamaviaarunniartigu.  

 

Qujanartumik piffissami kingullermi suliffeqarfissuit Namminersorlutik Oqartussanit pigineqartut 

100 mio-nilikkaanik sinneqartooruteqartut tusagassiuutitigut saqqummiunneqartarput. 

Aperisariaqarpugut sinneqartoorutit suminngaanneerpat ? tassa Inuiaqatigiinni kalaalliniit, atuisuniit. 

Aamma imannak naatsumik nalilerneqarsinnaavoq, atuisut akisoorujussuarmik sippulimmik 

akilersuisinneqarnerisigut suliffeqarfiussuagut iluanaaruteqartarput, soormi iluanaarutit tamakku 

ilaannannguinilluunniit utoqqartavut ikiorserneqarsinnaanngillat ? 

 

Oqaasissarpassuaqaraluarluta taakkuinnaat eqqaatsiarlugit siunnersuut tunngaviatigut taperserlugu 

Isumaginninnermut peqqissutsimullu ataatsimiititaliami suliarineqarnissaa inassutingaarput.  

 

 

 


